
Txosnen eta
diru-laguntzen
ordenantza
eztabaidagai
IBARRA Hainbat eragilek arau berria salatzeko
egun guztiko jaialdia egingo dute bihar6

‘Fernando eta bere garaiko
Amezketa’ liburua aurkeztu dute
AMEZKETA Otermin egilearen hitzetan Fernando
amezketarra herriaren ikur izatera ere iritsi da

‘OMEN’ Bertsolariari ‘omen’ eransten zaio sarritan baina
idazleak beste ikuspuntu batetik aztertu du liburuan 2

LEHEN KIROL ASTEA
ANTOLATU DUTE 
IRURA Hilaren 25ean amaituko dira kirolari eskainitako egunak;
igandean haur, gaztetxo zein helduei zuzenduriko Krosa egingo dute 3

Alex Lasa, Marimi Ugalde eta Josune Artolak aurkeztu zuten lehen Kirol Astea. I. TERRADILLOS

Pello Olano
lizartzarraren kideak
aurrez-aurrekorik gabe 
Politika ›› Jaengo
espetxean aurkitzen da
Olano. Etxeratek azaldu
duenez katxeo saiakerak
egon ziren asteburuan.

ERREDAKZIOA

Etxeratek jakinarazi duenez, ira-
gan asteburuan, Jaengo espetxean
aurkitzen diren lau euskal preso
aurrez-aurreko bisitarik gabe gel-
ditu ziren. Pello Olano lizartzarra
ere bertan aurkitzen da. Kasu ho-
netan ordea, bisita arazorik gabe
egin ahal zuten bertara gerturatu
zirenek. 

Lizartzatik 791 kilometrora
Jaen Lizartzatik 791 kilometrora
aurkitzen da. Joan etorria egiten
duten senide eta lagunek beraz,
1.582 kilometro egin behar izaten
dituzte. 

Iragan asteburuan Olanoren lau
kidek bisitak zituzten, lizartzarrak
bezala. Joseba Arregi, Ibai Aginaga
eta Aitor Garciaren senide eta la-
gunak katxeatzen saiatu ziren es-
petxe langileak, Etxeraten esane-
tan. Hauek uko egitean aurrez-au-
rrekorik gabe gelditu ziren. 

Iturri beraren esanetan, Ana Li-
zarralderen kasuan, familiarekin
zuen bisita. Tartean haurrak aur-
kitzen ziren, euren amarekin.
Umeak adin txikikoak izaki ez zi-
tuzten katxeatu, baina hauen ama-
rekin saiatu ziren. Honek uko egi-
tean eta haurrak esan bezala adin
txikikoak zirenez, ezin izan zuten
bakarrik sartu. 

Etxeraten esanetan, gertaera
hauen ondorioz Jaengo espetxean
bis bakarra egin ahal izan zuten
Euskal Herritik joandakoek iragan
asteburuan. Izan ere, Pello Olano-
ren senide eta lagunek ez zuten ka-
txeo saiakerarik pairatu. 

Asvinenean Poltsikoko
Antzerki Lehiaketa, gaur
ADUNA ]Gaur jokatuko da Asvine-
nean Poltsikoko Antzerki Lehiake-
taren lehen kanporaketa,
22:30ean. Hamabi taldek hartuko
dute parte bertan. Horretaz gain,
Enekorak emanaldia eskainiko du.

Leidorren antzerki
emanaldia 20:30ean
TOLOSA ]Txalo Produkzioakek
Arrastoa lana aurkeztuko dute
gaur Leidor aretoan. Antzerki
emanaldia 20:30ean hasiko da.
Sarrerak 10 euro balio dute eta Lei-
dorreko leihatilan aurkitzen dira.

Bonberenean Ze Esatek!
eta Pikunken kontzertua
TOLOSA ]Bonberenean gaur eta
bihar lau kontzertu antolatu dituz-
te. Gaur, hilak 16, Ze Esatek! eta Pi-
kunk taldeek eskainiko dute ema-
naldia 22:30ean. Bihar, hilak 17,
ordu berean, Potemkin eta Sharon
Stoner taldeak ariko dira.

Arabara mendi irteera
hilaren 18an, etzi
IBARRA ]Haitzetan Raju eta Bai
Euskal Herriarik mendi irteera an-
tolatu dute hilaren 18an, etzi.
08:30ean Ibarran gelditu dira,
Arabara joateko asmoz.

L Laburrak

Oterminen eta Iñurrita ‘Fernando eta bere garaiko Amezketa’ libururen aurkezpenean. 5 eurotan jarri dute salgai. I. G.

Fernando amezketarrari
«omen» hitza kentzen
saiatu da Jose Mari Otermin
Amezketa ›› ‘Fernando eta
bere garaiko Amezketa’
liburua aurkeztu zuten atzo
Otermin egileak eta
Iñurrita alkateak.

ERREDAKZIOA

Fernando amezketarra jaio zela
250 urte beteko dira 2014. urtean.
Urtebete beranduago, 2015ean,
bertsolari handiaren herriak 400
urte beteko ditu. 

Jesus Iñurrita alkatearen esane-
tan, «data horiek ospatzeko ibilbi-
de bat antolatu dugu eta urtero
zerbait egin nahi dugu». Atzo uda-
letxean aurkeztu zuten Jose Mari
Otermin amezketarraren azken li-
burua, Fernando eta bere garaiko
Amezketa, bide horretan dauden
geltokietako bat. 

Fernando amezketarra,
marketing ikurra
Lehenik eta behin, atzo Jose Mari
Otermin gustura zegoela aipatu
behar da, liburua sortzen «oso

ondo» pasa baitu. «Lan polit» ho-
nen oinarrian Fernando amezke-
tarra aurkitzen da, eta Oterminek
argi du: «Herri honek inoiz izan
duen marketing ikurrik onena da.
Edozein lekutara joaten zinenean
edo zarenean, nongoa zaren esa-
ten duzunean jendeak Fernando
amezketarraren herrikoa zarela
esaten dizu». 

Ikur horrek ordea, idazlearen
iritziz «omen» hitza soberan dau-
ka: «Fernando etxe honetan bizi
omen zen, lanbide hau omen zuen,
horrelakoa omen zen...». Otermi-
nek bere liburuan pertsonaia beste
ikuspuntu batetik aurkezten du:
«Fernando horrelakoa zen, etxe
honetan bizitu zen, lanbide hauek
izan zituen...». 

Aralarren babesean, bertsotan
Aralar aldera begiratuta, Fernan-
doren garaiko Amezketari buruz
bi gauza ikusi ditu Oterminek:
«Alde batetik, meategia ongi ziho-
an garaia eta gainbehera hasi zene-
koa, 1790. urtetik aurrerakoa. Bes-
tetik, artzaintzaren indartzea».

Beste askorenak bezala, bertso-
lari amezketarraren lanbide ba-
tzuk ere Aralarri loturik egon zi-
ren: «Fernando txiroa zen, baina
ez arlotea. Ez zuen bere jabetzako
etxerik inoiz eduki, baino ez zen
arlotea; hiru bider ardiak erosi zi-
tuelako eta hil zenean gutxienez
110 bat ardi zituelako».

Fernando amezketarra zerbait
baldin bazen, Oterminentzat, ber-
tsolaria zen: «1801ean ospatu zen
bertso norgehiagoka batean, Villa-
bonan, epaimahaikide bezala egon
zen. Hurrengo urtean, Tolosako
Inauterietan, berak hartu zuen
parte bertso desafio batean. Bere
bertsoak aldiz, herri xeheak gogo-
ratu dituelako daude oraindik hor.
Jendeak oso bertsolari ontzat zeu-
kala esan nahi du guzti horrek». 

Oso argia, erantzun azkarrekoa,
Lazkao Txikiren tankerakoa... eta
garaiko edozein istorioren prota-
gonista izateko pertsonaia egokia.
Oterminen ustez, arrazoi horrega-
tik «erantsi» zaizkio Fernandori
horrenbeste kondaira «itxuraga-
be». 



Irurako lehen Krosaren parte-hartzaileek egin beharko duten ibilbidea. HITZA

«Parte-hartzailea eta adin guztiei
zuzendua» izango da lehen Kirol Astea  
Irura ›› Gaur arratsaldean
hasiko da 18:00etatik
aurrera jokatuko dituzten
xare partidekin; hilaren
25era arte iraungo du.

IÑIGO TERRADILLOS

«Kirolari garrantzi handiagoa
eman behar zitzaiola ikusita» aur-
ten estreinakoz Kirol Astea antola-
tu du Irurako Udalak. Bihar hasi
eta hilaren 25era arte luzatuko da,
eta tartean askotariko kirolak egin
eta ikusteko aukera izango da,
«helburu nagusia parte hartzea
delarik». Iruran xareak duen ga-
rrantzia kontuan izanik, egita-
rauan ere leku berezia izango du
kirol honek, eta nabarmentzekoak
dira, baita ere, Irurako 1. Krosa,
GPS ikastaroa edota esku-pilota
partidak.

Maiatzean egin ohi dute Irurako
Kultur Astea, eta bertan orain arte
denetariko ekintzak antolatu izan
dituzte, kirol jarduerak ere bai.
Hala, «kirolari merezi duen tartea
eman asmoz» aurten lehen aldiz
kirol ekintzez beteriko astea egin-
go dute. Aurrerantzean, beraz,
Udalaren asmoa apirilean Kirol
Astea egitea izango da, eta maia-
tzean, berriz, Kultur Astea. 

Hasiera xarearekin
Kirol Asteari Irurako kirol izarrak
emango dio gaur hasiera, xareak,
hain zuzen. 18:00etan hasiko da
festa gaztetxoen arteko partide-
kin. Ondoren, elite mailakoen
txanda izango da, eta hor herriko
Lopetegi pilotariak hartuko du
parte. Lehen egunarekin amaitze-
ko Emakumea Pilotari Txapelke-
tako partida izango da.

Bihar arratsaldean nahi duen
orok cicling-ean parte ahalko du,
eta horretaz gain, xibakoak izango

›› EGITARAUA

Apirilak 16, gaur
18:00.Xare eta pala partidak trin-
ketean:
]Lehendabizi gaztetxoen arteko
partidak jokatuko dituzte. 
]Ondoren, elite mailako jokalari
onentsuenen arteko partida izan-
go da, Lopetegi Irurarra ariko dela-
rik: Lopetegi eta Funosas Driolet
eta Borteiriouren aurka.
]Azkenik, Trinketeko IV. Emaku-
mea Pilotari Txapelketako 1. mai-
lako partida izango da: Perez eta
Arozena Aburuza eta fernande-
zen aurka.

Apirilak 17, bihar
]17:00-19:00.Cicling maratoia
pilotalekuan.
]17:30.Herri-joku eta jolasak
haur eta gaztetxoentzat xiba tal-
dearekin.

]Ondoren.Futbito partida pilota-
lekuan, Gazteleku eta Gazte Asan-
bladaren artean.

Apirilak 18, etzi
]10:30. Irurako 1. Krosa. Benja-
min, alebin eta infantil mailakoen
irteera.
]11:30. Irurako 1. Krosa. Kadeteen
eta helduen irteera.

Apirilak 20, asteartea
]19:00-21:00.GPSrekin men-
dian kokatzen ikasteko ikastaroa,
gaztelekuan.

Apirilak 21, asteazkena
]17:30-19:00.Patinaje ikastaroa
haurrentzat pilotalekuan.
]19:00-20:30.Patinaje ikastaroa
helduentzat pilotalekuan.
]19:00-21:00.GPSrekin men-

dian kokatzen ikasteko ikastaroa,
gaztelekuan.

Apirilak 22, osteguna
]16:30.Jubilatuen ibilaldi neur-
tua.
]19:00-21:00.GPSrekin men-
dian kokatzen ikasteko ikastaroa,
gaztelekuan.

Apirilak 23, ostirala
]22:00.Esku-pilota partidak pilo-
talekuan. Gipuzkoako afizionatu
mailako pilotari entzutetsuenen
artean.

Apirilak 25, igandea
]09:00-13:00.GPS ikastaroaren
arlo praktikoa Irura inguruko men-
dietan.
]10:30.Xake partidak plazako
ikastolan.

dira herri-jokuekin eta futbito par-
tida ere izango da. 

Lehendabizikoz, krosa
Lehen Kirol Astearekin batera,
Irurako 1. Krosa ere egingo dute
etzi. 2.500 metro ditu ibilbideak.
Benjamin eta alebinek herena
egingo dute, infantilek erdia, kade-
teek itzuli bat eta helduek bi. Parte-
hartzea doan izango da, eta izena
emateko kultura@irura.nethelbi-

dera datuak bidali beharko dira,
edo bestela egunean bertan hasi
baino ordubete lehenago egin
ahalko da. Krosa dela eta, trafiko
mozketak egingo dituzte herriko
kale nagusian 10:00etatik 12:30era.

GPS ikastaroa
Nabarmentzeko beste ekintza
GPS ikastaroa izango da. Nahi
duen orok parte hartu ahalko du,
eta ez da ordaindu beharrik izan-

go. Hilaren 20an, 21ean eta 22an
mendian orientatzen ikasteko teo-
ria irakatsiko du Karlos Garciak, bi
orduko saioetan, eta hilaren 25ean
mendira irtengo dira ikasitakoa
praktikan jartzera. Parte hartu
nahi duenak datorren astelehena
baino lehen 665 70 70 71 zenbakira
hots egin beharko du.

Ikastaro gehiago ere izango dira
Kirol Astean, patinajearena, hain
zuzen. «Parte-hartzea ahalik eta
zabalena izatea denez helburua»,
gazteei zuzendurikoa nahiz hel-
duei zuzenduriko ikastaroa egin-
go dute asteazkenean. Halaber, ur-
tero hutsik egiten ez duen jubila-
tuen ibilaldi neurtua ere sartu dute
egitarauaren baitan. Hau datorren
ostegunean izango da.

Bestalde, Udalak datorren osti-
ralean izango diren esku-pilota
partidak ere azpimarratu nahi izan
ditu, «egungo Gipuzkoako afizio-
natu mailako pilotari entzutetsue-
nak ariko baitira». 

Datorren igandean amaituko da
lehen aldiz egiten duten ekimen
hau, plazako ikastolan jokatuko di-
ren xake partidekin.

Marimi Ugalde Irurako alkatea, Alex Lasa eta Josune Artola teknikariekin. I.T.

Sagardotegian bazkari
egingo dute Artubikoek
BEDAIO ]Bedaioko Artubi elkarteak
antolatuta, Astigarragako Bere-
ziartua sagardotegian bazkaria
izango dute bihar. Autobusa Be-
daiotik aterako da 12:30ean, eta
Alegian 12:45ean egingo du gel-
dialdia.

Hilaren 20ra atzeratu dute
bizkarrari buruzko hitzaldia

TOLOSA ]Amarozko Beti Gazteak
elkartearen egoitzan bizkarra eta
artikulazioak zaintzearen inguruko
hitzaldia aurreikusia zegoen pasa
den astearterako, baina, «ustega-
beko arrazoiak tarteko» atzeratu
egin beharra izan dute, eta Joseba
Muñoz medikua datorren astear-
tean hilaren 20an izango da elkar-
tearen egoitzan hitzaldia ematen.
18:30ean hasiko da.

Gure Txokoa elkartearen
eguna izango da bihar
TOLOSA ]Gure Txokoa elkarteak
Elkartearen Eguna ospatuko du
bihar. Goizean hildako bazkideen
aldeko meza izango dute Belateko
Jesusen zerbitzarien elizan, eta
ondoren luncha izango da elkarte-
an. Arratsaldean jarraituko du fes-
tak; 18:30ean askaria emango
dute, eta ondoren poteoa egingo
dute herriko kaleetan zehar Bon-
berenea txarangak alaiturik.
20:30ean elkartera joango dira
afaltzera.

Hiru pelikula emango
dituzte asteburuan
TOLOSA ]Hiru film izango dira ikus-
gai asteburuan Leidor aretoan.
Bihar Millennium 3emango dute,
19:30ean eta 22:30ean. Etzi, be-
rriz, Arthur y la venganza de Malta-
zard izango da ikusgai 17:00etan
eta Corazon Rebelde 19:30ean eta
22:00etan. Astelehenean Mille-
nium 3 emango dute, 20:30ean.

L Laburrak



Villabonako taldea: goian, ezkerretik eskuinera, Otaño, Iñaki Otaegi (ordezkoa), Lizaso eta Ormazabal. Behean,
ezkerretik eskuinera, Arrue, Kepa Nazabal (ordezkoa) eta Karrera. Argazkian Arretxe falta da. I. GARCIA

Eskualdeko hiru herri hasiko dira
gaur Herriarteko Txapelketan
Pilota›› Villabonak
Albizturren aurka
jokatuko du,
eskualdeko derbyan,
eta Tolosa Arrasatera
joango da; bihar ariko
dira eskualdeko beste
hiru herriak .

IMANOL GARCIA

Herriarteko Txapelketari gaur
emango zaio hasiera eta eskualde-
tik parte hartzen duten sei herrie-
tatik hiru ariko dira. Birek, Villabo-
nak eta Albizturrek, elkarren aur-
ka jokatuko dute, eta Tolosak
Arrasateren aurka izango du nor-
gehiagoka etxetik kanpo. Gaur joa-
neko partidak izango dira eta dato-
rren astean jokatuko dituzte itzuli-
koak. 

Villabonak eta Albizturrek Vi-
llabonako Bearzana pilotalekuan
jokatuko dute, 18:00etan. Tolosak
Arrasateko frontoian jokatuko du,
19:15ean. Herriartekoan parte ha-
tzen duten beste hiru herriek, Ale-
giak, Amezketak eta Bidegoianek,
bihar jokatuko dituzte euren parti-
dak.

Villabona. Kadete mailan Mikel
Otaño eta Aitor Ormazabal Ar-
tzaiaariko dira, jubeniletan Asier
Arrue eta Beñat Karrera, eta nagu-
sietan Arkaitz Arretxe eta Iñaki Li-
zaso. Ez dute nahi bezala osatu tal-
dea billabonatarrek, jokatuko du-
ten denek berez aurrelari moduan
aritzen baitira. Gainera, Lizasok
zaintiratua izan zuen aste honetan
entrenamendu batean, eta ikusi
beharko da zein egoeratan izango
den gaurko partida jokatzeko. 

Iñaki Lizaso bera da taldeko ar-
duraduna eta bere ustetan «zaila»
dute kanporaketa gainditzea. «Ju-
benil mailan normalean guretzat
izango da puntua. Kadeteetan
haien pilotariak oso onak dira, ba-
tez ere Labaka, memento honetan
kadeteetan dagoen pilotari onene-
takoa delako». Lizasok gainera-

tzen duenez, Villabonako kadete-
ak «oso onak dira, baina ez dakigu
Labakaren aurka nolako maila
eman ahal izango duten. Beste ka-
dete batzuen aurka seguruena
ondo ibiliko ginateke, baina kasua-
litatez Albizturren aurka tokatu
zaigu jokatzea». Nagusien mailan
«zaila dugu ere», dio Lizasok. «Ni
atzean aritzeak zaildu egiten du
gehiago oraindik, aurrelaria bai-

naiz. Aurkaria, Telletxea, afiziona-
tu mailan nahiko aurrean dabil».

Taldea osatzeko nagusietan
izan dute arazoa, beste urteetan
bezala. «Atera izan direnak nagu-
sietan, nitaz aparte, faborea eginez
parte hartu dute», dio Lizasok. Iaz
ez zen atera taldea. Orain hiru eta
bi urte atera ziren Villabonatik,
baina zortzi urtetan atera gabe
egon ondoren. Lehenengo aldia

izango da Herriartekoa Bearzana
frontoian jokatzen dena. «Espero
dugu jendea etortzea animatze-
ra», azaldu du Lizasok. 

Albiztur. Kadeteetan Iñaki Baler-
di eta Eneko Labaka ariko dira, ju-
beniletan Xabier Urkizu eta Iñaki
Orbegozo, eta nagusietan Jaime
Orbegozo eta Xabier Telletxea. 

Kanporaketa «zaila» ikusten du

ere Gorka Arandia taldeko ardura-
dunak, baina aukerak ere ikusten
ditu: «Jokatu egin beharko da.
Ahal dugun puntu guztiak lortzera
joango gara. Agian hiruak ez dira
posible izango baina ea bi lortzen
ditugun».

Arandiak azaltzen duenez, ju-
beniletan ikusten du puntua lor-
tzeko partidarik zailena. Halere,
berriro errepikatzen du jokatu
egin behar dela: «Lehengo urtean
esperantzarekin joan ginen eta
galdu egin genuen Arrasateren
aurka lehenengo kanporaketan». 

Bigarren urtea da taldea osatzen
dutela Albizturren. «Datorren ur-
tean ere ea posible dugun atera-
tzea. Zaila izaten da horrelako he-
rri txikietan taldea osatzea. Pixka
baterako atzetik ez dator inor eta
horregatik zaila izango da dato-
rren urtetik aurrera taldea egitea»,
dio Arandiak. Itzuliko partida
etxean jokatzea «herriarentzat
saltsa gehiago, politagoa» izan dai-
tekeela dio taldeko arduradunak. 

Tolosa. Kadeteetan  Andoni Muji-
ka eta Aitor Olazabal ariko dira, ju-
beniletan Josu Mujika eta Aitor
Gurrutxaga, eta nagusietan Mattin
de la Sotilla eta Iñaki Errazkin ari-
ko dira.

Mikel Belloso da arduraduna
eta taldearen aurtengo parte-har-
tzea «eskarmentua hartzeko» dela
dio: «Tolosa zortzi urtez egon da
Herriartekoan parte hartu gabe
eta talde xume bat dauka». Bello-
sok ez ditu asko ezagutzen Arrasa-
teko pilotariak: «Esan digutenez
aukera txiki bat daukagu.  Nagu-
sietan bikote indartsua dute. Bai
kadeteetan eta bai jubeniletan oke-
rragoa daukate. Aurreneko bi par-
tidetan izango da koska».

Belloso bera kadete zela jokatu
zuen Tolosak azkeneko aldiz He-
rriartekoan. «Gazteentzako ez ze-
goen pilota eskolarik eta atzetik
jendea etortzea zaila zegoen», dio.
«Orain dela lau urte pilota eskola
sortu genuen eta hortik pixka bat
harrobia etorri da eta horrek ahal-
bidetzen du Herriartekoan parte
hartzea».

Eskolaren proiektua martxan
jarri zutenean, helburu nagusia
zen oinarria sortzea eta Herriarte-
koan parte hartzea. «Ilusio handiz
gaude, guretzat garrantzitsua de-
lako berriz txapelketa honetan
parte hartzea», gaineratu du Bello-
sok. 

Albizturko taldea: goian eta ezkerretik eskuinera, Arandia, Labaka, Iñaki Orbegozo eta Telletxea. Behean, ezkerretik
eskuinera, Balerdi, Urkizu eta Jaime Orbegozo.E. EZEIZA

›› ZENBAIT DATU

]Errepidea.N-1.
]Zatiak.438,610-442,300 K.P.
eta 444,020-445,340 K.P.
]Udalerriak. Irura, Villabona eta
Andoain.
]Proiektua.N-1 errepideko zo-

ruaren egitura birgaitzea.
]Birgaitu beharreko bide zatia-
ren luzera.5 kilometro.
]Aurrekontua.1,1 milioi euro.
]Burutzeko epea.2 hilabete.
]Egoera.Enkantera atera dute.

Foru Aldundiak 1,1 milioi euro
inbertituko ditu N-1 errepidean
Azpiegiturak ›› Irura,
Villabona eta Andoainen,
Irungo norabidean, egingo
dituzte birgaitze lanak 5
kilometrotan zehar.

ERREDAKZIOA

Gipuzkoako Foru Aldundiak 1,1
milioi euroko inbertsioa egingo du
Irura, Villabona eta Andoain pare-
an N-1 errepideko zoruaren egitu-
ra birgaitzeko. Irungo noranzkoan
egingo dituzte aipatu lanak. Dipu-
tatuen Kontseiluak erabaki du en-
kantera ateratzea N-1 errepideko
zoruaren egitura birgaitzeko
proiektua. Lanak egiteko 2 hilabe-
teko epea izango dute. 

Proiektuaren bitartez N-1 erre-
pidearen zorua berrituko dute 5
kilometroko luzeran, trafiko kon-
tzentrazio handieneko zati batean.
Egitura birgaitzeko lanen bidez
oraingo zoruak duen egitura ahal-
mena handitu nahi dute eta segur-
tasunari eta erosotasunari buruz-
ko ezaugarri funtzionalak hobetu.
Adierazitako bidearen zati horie-

tan zorua birgaitzen hasi aurretik,
hala ere, eskuineko lerro osoan
oraingo zoladura konponduko
dute. Horretarako, fresaketa sako-
na egingo dute (gaineko 8-10 zm),
eta ondoren beroan egindako be-
tun nahasketako geruza zabaldu-
ko dute. Ezkerreko lerroan ere
egingo dira lan horiek, behar den
zatietan.

Bestalde, 441,715 puntu kilome-
trikoan dagoen egitura konpon-
tzeko, hango dilatazio juntura
kenduko dute, eta, junturak zigila-
tzeko, poliesterrezko erretxinare-
kin egindako morteroarekin be-
rregingo dute, eta baita 439,350 eta
444,960 puntu kilometrikoetan
dauden egituretakoak ere. 

Era berean, Gipuzkoako Foru
Aldundiak Baliarraingo Udalari

emango dio sare lokaleko (grisa)
GI-3851 (Baliarrain) errepidearen
hiri zeharbidearen gaineko titula-
ritatea. 

Titularitate lagapena Balia-
rraingo Udalak duela gutxi egin-
dako eskaera baten ondorioz 
gauzatu dute eta GI-3851 errepi-
dearen 2,355 eta 2,440 puntu kilo-
metrikoen arteko 85 metroko tarte
bati eragingo dio. 

Tarte horrek Baliarraingo herri-
gunera iristen den GI-3851 errepi-
dearen zeharbidearen azken zatia
hartzen du, Muñogain kalearen
bidegurutzearen eta plazaren ar-
tekoa. Aipatutako 85 metroko za-
tia batez beste 4,20 metro zabalera
du, egoera onean dago, hiri izaera-
koa da eta ez du udalerriaz gaindi-
ko interesik. 

Birgaitze lanak Belauntzan 
eta Hernialden
Azpiegiturak ›› Hernialden
pilotakekua eta Belauntzan
Martintxo beheko lokala
egokituko dituzte
Landagipuzkoa 32ri esker.  

ERREDAKZIOA

Gipuzkoako Foru Aldundiak Her-
nialdeko eta Belauntzako Landa-
gipuzkoa 32 programako balio ani-
tzeko azpiegiturak onartu berri
ditu. Bi proiektu hauekin 14 dira
jada Landagipuzkoa 32 programa-
ren baitan urtebetean abiarazi di-
ren erabilera askotako azpiegitu-
rak. 4.008.000 euro erabili ditu
Foru Aldundiak, jada, azpiegitura
horiek finantzatzeko. 

Hernialderen kasuan pilotale-
kua berrituko dute. Berritzearen
kostua 138.517, 81 euro da eta ho-
rietatik 120.000 euro jarriko ditu
Foru Aldundiak. 

Hernialdeko pilotalekua plaza-
ren alde batean dago eta beste al-
deetan eliza eta udaletxea ditu.
Frontoiak oso toki garrantzitsua
dira herri txikietan, herritarren
bilgune direlako. Hernialdekoa
orain egoera txarrean dagoenez,
berritze lanak egin nahi dizkiote,
zehazki, kanpo estaldura birgaitu-
ko dute eta barneko hormak indar-
tu eta pintatuko dituzte, hezetasun
arazorik ez egoteko. 

Bestalde, aipatu behar da aurre-
tik onartutako Santa Kruz Apaiza
plazaren birmoldaketa lanen biga-

rren fasea egiten ari direla une ho-
netan. 

Belauntzan, berriz, Martintxo
beheko lokala egokitzea onartu
dute eta 160.000 euro jarriko ditu
Foru Aldundiak horretarako.
Behe solairuko lokal horretan gi-
zarte eta kultura jardueretako are-
toak egokituko dituzte, Belauntza-
ko Udalak eraikin hori gizarte eta
kultur zentroa izatea nahi baitu,
herritarren arlo horretako beha-
rrei erantzuteko.

Aipatu bezala Gipuzkoako Foru
Aldundiak 4.008.00 euro inbertitu
ditu Landagipuzkoa 32 programa-
ren baitan eskualdeko Abaltziske-
ta, Baliarrain, Gaztelu, Aduna, Al-
biztur, Amezketa, Hernialde (bi
proiektu), Larraul eta Belauntzan. 

Idiazabalgo Txapelketan garaile
ALEGIA ]Aurreko igandean XI. Infantil Mailako Futbol 8 Txapelketa jokatu
zen Idiazabalen eta berriro lortu zuten garaipena Intxurrekoek. Alebin
eta infantil mailako jokalariek parte hartzen dute Txapelketan. Intxurrek
7-1 irabazi zion Idiazabali finalerdian, eta finalean Ilintxari 3-1. Garaipen
horrekin, Txapelketaren hamaika ediziotan lau aldiz izan da txapelduna
Intxurre eta bitan azpitxapelduna. Aipatzekoa da Aratz Irazustabarrenak
taldeko hamar goletatik zazpi sartu zituela. HITZA

Ipuin kontalarien istorioak
KULTURA ] Ipuin kontalarien bi emanaldi izan ziren atzo arratsaldean, bata
Albizturren eta Tolosan bestea. Albizturren Idoia Sanchez tolosarraren
istorioak entzun ahal izan zituzten Haur Liburutegiko  ipuin txokoan eta
Tolosan berriz, Miriam Mendoza izan zen Liburutegian. Bietan gozatu
ederra hartu zuten haurrek. HITZA-R. CALVO



Txosna eta diru-laguntza eskaeren inguruko ordenantza eztabaidagai da egun hauetan; honen haritik, bere desadostasuna
adierazteko asmoz herriko hainbat talde eta elkartek bat egin dute eta egun osoko jaialdi bat antolatu biharko; Udalak bere
aldetik dio, bi arlo hauek erregulatzeko asmoz eta hobeto antolatzeko onartu duela legedi berria.  

«Talde hauetako kideok herriarentzako egiten
dugu lan; ulertezina da guri oztopoak jartzea»
OLATZ EIZAGIRRE ETA AITOR GARMENDIA › Biharko ekitaldien antolatzaileak 

Ibarra ›› Udalaren
kudeaketa sistemarekiko
ezadostasuna adierazteko
egun guztiko jaialdia
antolatu dute biharko.

ESTI EZEIZA

«Azken hiru urteetan ezadostasun
asko» izan dituzte Udalarekin, eta
orain, herriko 24 eragilek bat egin
dute aldarrikapen jaialdi bat anto-
latzeko. Arduradunen artean dau-
de Olatz Eizagirre Txiribitu aisial-
di taldekoa eta Aitor Garmendia,
Bartola Jai Herrikoien Aldeko Ba-
tzordeko kidea.
Zergatik erabaki duzue biharko
jaialdia antolatzea?
Olatz Eizagirre: Duela hilabete
gutxi Udalak bi ordenantza berri
aurkeztu zituen. Herriko hainbat
talde ez geunden ados hauekin, eta
alegazioak egitea erabaki genuen.
Baina, hauek ez ziren onartuak
izan Osoko Bilkuran.  Hori dela eta,

Udalak aurrera eraman duen pro-
zedura ez zaigu egokia iruditzen,
eta ezadostasunak adierazteko, al-
darrikapen jaialdi bat antolatzea
erabaki dugu.
Salaketa bat ere badago jarrita.
Aitor Garmendia: Behin, herrian
eman beharreko prozedura guztia
amaitu ostean, Administrazioare-
kiko auzi-prozesua hastea erabaki
dugu. Epaitegietara jauzi egitea
adostu dugu, herritarrengan, az-

ken urteetan ezinegona handitzen
joan baita. Ezinegon hau Udalak
duen kudeaketa sistema ezegokia-
ren ondorioz sortu da. Hiru urteta-
ko ibilbidean, erabakiak hartzera-
ko garaian, joera oso arbitrarioa
izan dute, eta ez dute herritarren
iritzia kontutan hartu. Esaterako,
horren adibide dira, haur-eskola-
ren kasua, eta OTA sistemarena.
Forma ezegoki horiek behin eta
berriro errepikatu dira, baina

oraingo honetan, herriko talde
gehienengan du eragina, eta denok
batera, elkarrekin, mobilizatzea
erabaki dugu.
Txosnen ordenantza eta diru-la-
guntzena dira sua piztu dutenak. 
A. G.: Bi ordenantza hauek oso zo-
rrotzak dira, ziurrenik eskualdeko
beste inongo herritan ez da eman-
go horrelakorik. Hori dela eta, tal-
de bakoitzak bere interesak izan
arren, bat egitea erabaki dugu eta
jaialdi anitz bat antolatzea. Talde
hauetako kideok herriarentzako
lan egiten dugu, boluntario mo-
duan, eta ulertezina iruditzen zai-
gu guri oztopoak jartzea.
Salaketa jarri aurretik, elkarrizke-
tarik egon al da Udalarekin? 
O. E.: Gu prozedura legala ari gara
jarraitzen. Hala, ordenantzak aur-
keztu zirenean, alegazioak jarri ge-
nituen, eskatuz, hauek eztabaida-
tzeko eta gure iritzia emateko. 
A. G.: Alegazioan, azken batean
hori eskatzen genuen, elkartzea,
eta eztabaidatzeko aukera izatea.

Uste genuen onartuko zutela, eta
bilerara gutxienez deituko zigute-
la, baina ez da horrela izan.
Zergatik uste duzue aldatu dituz-
tela ordenantzak? 
A. G.: Ez dakigu ziur, eta bakoitzak
bere iritzia du. Baina nire ustetan,
Udal ordezkariak agintera modu
berezi batean iritsi ziren. Honen
ondotik, erabakiak hartzerako ga-
raian, neurri handi batean, ez di-
tuzte herritarrak aintzat hartu eta
giroa pixkanaka gaiztotzen joan
da. Testuinguru horretan, gero eta
mamu gehiago ikusten dituzte  in-
guruan. Txosnen kasuan esatera-
ko, jarritako neurriak oso zehatzak
dira, eta talde baten aurka doaz ia
modu zuzenean. 
O. E.: Udalari eskatzen diogun
gauza bakarra da, herriarentzako
erabakiak hartzerako garaian,  he-
rritarren iritzia kontutan hartzeko
eta gurekin hitz egiteko, gauzak
adosteko.
Hiru urte hauetan nolakoa izan da
Udalaren eta herriko eragileen ar-
teko harremana? 
O. E.: Aldarrikapen asko egin dira,
eta jendea Udalaren aurka hainba-
tetan agertu da, baina ez dute jara-
monik egin.
A. G.: Harremana erabat bertikala
da. Beraiek erabakitzen dute eta
guk jasaten dugu. Ez dugu beste
ezertarako aukerarik.

E. EZEIZA

«Aurka dauden horiek zer kentzen zaien esan
beharko dute, eta kexatzeko arrazoiak eman»
TXELO ROMEO › Ibarrako alkatea

Ibarra ›› Txosnak eta 
diru-laguntzak
erregulatzeko asmoz
ordenantza berri bat
onartu du Udalak.

ESTI EZEIZA

Txosna eta diru-laguntzen orde-
nantza berriak hautsak harrotu
ditu herrian. 2009ko azken Osoko
Bilkuran eman zioten onarpena
araudiari. Azken erabakien ingu-
ruan mintzatu da Txelo Romeo al-
katea.
Zergatik erabaki du Udalak txos-
na eta diru-laguntzen inguruko
ordenantzak aldatzea?
Txosnen ordenantzan egin den al-
daketa nagusia da, gehienez bost
jarri ahal izango direla, eta ilaran.
Urtetik urtera gehiago baitziren
eta hau desordena zen. Bestetik,
jaietan, espazio publikoa erabil-
tzeagatik ordaindu egin beharko
dute. Neurrian ere mugak jarri di-
tugu, Ibarrako plaza denek erabili
ahal izateko. Hau azken batean, ez
baita oso handia. Gainerakoan ez

da aldaketa handiegirik egon. Hel-
burua txukuntzea zen. 
Ibarrako taldeek bakarrik jarri
ahal izango dituzte txosnak he-
mendik aurrera.
Bai, ahal bada behintzat, bai. Modu
horretan erregulatu daiteke ondo-
en. Herriko taldeei abantailak
emateko asmoz hartu dugu neurri
hau. 
Diru-laguntzen eskaerak egiteko
ere, aldaketak proposatu dituzue
ordenantzan.
Lehen ere egiten ziren gauzak es-
katzen ditugu orain. Lege bat baze-
goen orain arte ere, baina ordenan-

tza honekin, gure helburua da,
arautzea eta pixka bat gehiago ze-
haztea.  
Ordenantzak onartu aurretik pro-
posamenak eztabaidatu al ditu-
zue herriko eragileekin?
Zenbait kasutan bai. Telefonoz
deitu zaie, eta proposamenaren
berri eman. Baina azken batean, al-
daketak ez dira horrenbestekoak.
Esan diegu laguntzak izoztu egin
direla, eta ez murriztu, zenbaitek
esan duten bezala. Talde ofizialek
lehen ere egiten zuten orain eska-
tzen den hori. Txosnen kasuan or-
dea, iazko lotsagabekeriak ez erre-

pikatzeko asmoz egin dira aldake-
tak. Nahi diren txosna guztiak ezin
dira jarri.
Ordenantzei alegazioak aurkeztu
zizkieten herriko taldeek.
Alegazioetako testua bakarra zen,
baina, testu bera, hainbat taldek
aurkeztu zuten. Dena den, hauek
ez ziren onartu. Azken batean,
diru-laguntzen kasuan, lehenago-
tik egiten zen gauza bat zen. Orde-
nantza orokor bat zegoen, eta
orain berriz, berezitu bat aurkeztu

da. Txosnen kasuan berriz, gure
ustez espazio publikoaren erabile-
ra erregulatu beharra zegoen .
Hala ere, herriko talde eta eragile-
en gehiengoak agertu du bere de-
sadostasuna.
Egia esan, ez dakit ziur zergatik ke-
xatzen diren. Lehen esan bezala,
aldaketak ez baitira horrenbeste-
koak. Edukirik gabeko kritika bat
da hau. Aurka dauden horiek zer
kentzen zaien esan beharko dute,
eta arrazoiak eman. Txosnen ka-
suan esaterako, logikoa da, espazio
publikoaren erabileragatik or-
daindu behar izatea.
Herriko hainbat eragilek jarritako
salaketa hor dago.
Bai, hau abokatuen esku dago. Bai-
na dena legearen barruan dago, eta
salaketa jarri dutenek jakin behar
lukete hau.E. EZEIZA

Mendikutera iristeko
zailtasunak

Tolosaldea mendiz ezagutzen eta
gozatzen aurkitu ditugun hainbat
plakek ez dute batere laguntzen.

Argazkian ikusten duzuen bur-
nizko ate hori Mendikutera igo-
tzeko bideko azken zatian jarrita

dago. Eta zer? Ez dugu uste hortik
pasatzean bidea ondo ezagutzen
ez baduzu, ate hori zeharkatuko
duzunik. Nik behintzat, ez.

Tolosako ala Albizturko Udala-
rena den horren ardura ez dakit,
baina behintzat nik albiste-kexa
hau zabaldu nahi dut. 
Izaskun Ezeiza.

ZZurea da hitza

Mendikutera igotzeko azken zatian ateratako argazkia.HITZA

Orcoyen saritu
dute Logroñoko
Nazioarteko
Kantu
Txapelketan
ERREDAKZIOA

Helena Orcoyen ibartarra saritu
berri dute Logroñon (Errioxa)
izandako XXVIII. Logroñoko Na-
zioarteko Kantu Txapelketan. 12
finalistetako bat izatearekin bate-
ra, bi sari garrantzitsu eskuratu zi-
tuen; lehiaketaren sailkapen oro-
korrean bigarren egin zuen eta ho-
netaz gain, Etorkizuneko Ahotsa
izeneko saria ere eskuratu zuen.
Azken saria berezia da eta lirika-
ren munduan etorkizun oparoena
duen ahotsari ematen dio epaima-
haiak.

Ibartarra oso gustura dago jaso-
takoarekin, izan ere, sariak kan-
tuaren munduan izaten ari den
oihartzunaren isla dira.

Era berean, hilaren 25ean eta
maiatzaren 9an, TVEn, pasa den
martxoaren 5ean Madrileko Mo-
numental antzokian RTVEren Or-
kestra Sinfonikoarekin eskaini
zuen kontzertua eskainiko dute. 

Beterriko Liburua sariak
baditu finalistak
ERRDAKZIOA

Aingeru Epaltza eta Irati Jimenez
dira Beterriko Liburua saria ira-
bazteko bidean azken txanpara iri-
tsi diren idazleak. Epaltza Izan bai-
nintzen Nafarroako errege liburua-
rekin iritsi da finalera eta Jimenez,
berriz, Nora ez dakizun hori lana-
rekin. Saria 111 Akademiako kide-

ek aukeratuko dute hilaren 22a
baino lehen. 

Martxoa amaieran egindako bi-
garren bozketak ez zuen saridunik
utzi, ez baitzen jasotako botoen
%40 a lortu zuen obrarik egon, eta
horrenbestez, txanda hartan boto
gehien jaso zuten bi lanak dira fina-
lera iritsi direnak. 

Txapin Festa
antolatzeko bilera, gaur
ERREDAKZIOA

Txapinak jantzi eta festara joateko
proposamena egiten dute berriro
ere Tolosako gazteek. 

Orain bi urte antolatu zuten le-
hendabiziko aldiz Txapin Festa,
eta «bi jai egunek izan zuten arra-
kasta ikusita», berriro antolatzea
erabaki dute. Aurtengoan, hilaren

15ean izango da eta jai egunean ga-
rai batean Oria ibaian egiten zen
baltsa jaitsiera berreskuratu nahi
dute.

Guztia antolatzeko bilera egin-
go dute gaur bertan 19:00etan To-
losako Kultur Etxean eta herriko
gazte guztiei egiten diete dei azal-
du eta ekarpenak egin ditzaten. 



Antzerkia
]Tolosa. Txaloren ArrastoaLeido-
rren 20:30ean, Ramon Agirre eta
Asier Hormazarekin.

Bertsolaritza
]Zizurkil. Pello Mari Otañoren
mendeurrenean Amuriza eta Pe-
ñagarikanorekin bertso ekitaldi
txikia Atxulondo kultur etxean
20:00etan. Sarrera: 3 euro.

Jardunaldia
]Tolosa. Naturaldiaren hasiera
18:00etan; 19:00etan erakusketa
zabalduko dute Zerkausian eta
20:00etan Kultur Etxean Daniel
Paulyren irekiera hitzaldia.

›› GUARDIAKO FARMAZIAK
]Tolosa. Azpiroz L. Amarotz au-
zoa, 9. 943 67 51  18.
]Betelu. Carrillo A. Kale Nagusia,
5. 112.
] Irurtzun. Mutiloa A. M. San
Martin, 5. 112.

›› TELEBISTA
28 Kanala 
08:30. Wazemank. 09:00. Kli-
pak. 09:30. Tolosaldean Gaur.
10:00. Gipuzkoa kultura. 10:30.
EH Lau Haizetara. 11:00. Erloklip.
11:30. Tolosaldean Gaur. 12:00.
Eskuokin. 12:30. Ur eta lur. 13:00.
Alex eta Alexis. 13:30. Tolosalde-
an Gaur. 14:00. Gipuzkoa kultura.
14:30. EH Lau Haizetara. 15:00.
Erloklip. 15:30. Tolosaldean Gaur.
16:00. Eskuokin. 16:30. Ur eta lur.
17:00. Alex eta Alexis. 17:30. To-
losaldean Gaur. 18:00. 28 Klip.
18:30. Ilunpean. 19:00. Ikusmira.
19:30. Tolosaldean Gaur. 20:00.
Kiroleroak.
(*16:30etik 20:00etarako blokea
lau orduro errepikatuko dute)

HITZAK ez du bere gain hartzen
egunkarian adierazitako esanen
eta iritzien erantzukizunik.

AAgenda

Urte askoan!
Unai Urkizar (Gaur 3 urte).
Zorionak pottolo!! Eta muxu

goxoak zuretzat.

AAgurrak

‹‹ Goiza Arratsaldea Tenperatura Bihar
2010-04-16

Eguraldia

›› 16°›› 8°

GOIZA EURIA
ARRATS. EURIA
BEROENA 17°
HOTZENA 9°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Asier Imaz. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 032. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 118. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

LARRAUL ]
Aste Santuan Olga eta Aitor Ma-
rokon ibili dira eta bi argazki hauek
bidali dizkigute. Hauxe dio Aito-
rrek lehen argazkiaren harira: «Ar-
gazki hau ikusitako gauza askoren
adierazgarri delakoan gaude: as-
toa garraio txiro modura eta edo-
nolako gurdiak, lurrak emandako
barazki freskoak, aurpegia estalirik
darabilen emakumea, palmondo-
ak, kale ondo zikinak, Marrakeche-
koa omen den etxeetako ‘salmoi’
kolorea, edozein modura ordena-
tzen diren kale eta plazak, eta abar.
Ezagutzeko modukoa, benetan!».
Olgak berriz, bigarren argazkia bi-
dali du eta hauxe dio: «Ia denok
ezagutzen ditugu Fes eta Marra-
kech bezalako hiri inperialak, baina
itsaso asko duen partetik, badira
Essaouira moduko itsas paraje oso
politak». AITOR ETA OLGA

Aitor eta Olga Marokon izan dira azken opor egunetan eta bi argazki hauek bidali dituzte XI. HITZA
Argazki Lehiaketan parte hartzeko. Zu ere animatu parte hartzera! 

Marokon barrena


